
განმარტებითი ბარათი

„ინფრასტრუქტურის ოპერატორსა და ავტორიზებულ პირს შორის დავის წარმოშობის შემთხვევაში ინფრასტრუქტურის ოპერატორის მფლობელობაში არსებულ ფიზიკურ ინფრასტრუქტურასთან დაშვების საფასურის გაანგარიშების მეთოდოლოგიის დამტკიცების შესახებ“ საქართველოს კომუნიკაციების ეროვნული კომისიის დადგენილების პროექტზე  
ა) დადგენილების პროექტის მიღების მიზეზი
2023 წლის 31 მაისს მიღებულია „სატელეკომუნიკაციო ინფრასტრუქტურისა და სატელეკომუნიკაციო მიზნებისთვის გამოყენებადი ფიზიკური ინფრასტრუქტურის გაზიარების შესახებ“ საქართველოს კანონი, რომელიც არეგულირებს ინფრასტრუქტურის ოპერატორის მიერ „ელექტრონული კომუნიკაციების შესახებ“ საქართველოს კანონით განსაზღვრული ავტორიზებული პირის სატელეკომუნიკაციო ინფრასტრუქტურასა და სატელეკომუნიკაციო მიზნებისთვის გამოყენებად ფიზიკურ ინფრასტრუქტურასთან დაშვების საკითხებს. კანონის შესაბამისად, ელექტრონული კომუნიკაციების სფეროში ავტორიზებული პირის ფიზიკურ ინფრასტრუქტურაზე დაშვების საფასური და პირობები მხარეთა შორის კომერციული მოლაპარაკების საგანია, თუმცა, დავის არსებობის შემთხვევაში, საკითხის განხილვაზე უფლებამოსილი ორგანო არის საქართველოს კომუნიკაციების ეროვნული კომისია. ამასთან, კომისიის მიერ საქმის შესწავლის შემთხვევაში, დაშვების საფასურის გაანგარიშება კომისიამ უნდა განახორციელოს ამავე კანონის საფუძველზე მისაღები ნორმატიული აქტის შესაბამისად. 

კანონის ძირითადი დებულებების ამოქმედების თარიღი არის 2024 წლის პირველი ივლისი და სწორედ ამ პერიოდამდე არის მისაღები „ინფრასტრუქტურის ოპერატორსა და ავტორიზებულ პირს შორის დავის წარმოშობის შემთხვევაში ინფრასტრუქტურის ოპერატორის მფლობელობაში არსებულ ფიზიკურ ინფრასტრუქტურასთან დაშვების საფასურის გაანგარიშების მეთოდოლოგიის დამტკიცების შესახებ“ საქართველოს კომუნიკაციების ეროვნული კომისიის დადგენილების პროექტი. 

შესაბამისად, “PricewaterhouseCoopers Advisory s.r.o (PwC) ექსპერტების რეკომენდაციებზე დაყრდნობით, მომზადებულია „ინფრასტრუქტურის ოპერატორსა და ავტორიზებულ პირს შორის დავის წარმოშობის შემთხვევაში ინფრასტრუქტურის ოპერატორის მფლობელობაში არსებულ ფიზიკურ ინფრასტრუქტურასთან დაშვების საფასურის გაანგარიშების მეთოდოლოგიის დამტკიცების შესახებ“ საქართველოს კომუნიკაციების ეროვნული კომისიის დადგენილების პროექტი, რომელიც კომისიის მიერ უნდა იყოს მიღებული 2024 წლის პირველ ივლისამდე.  

ბ) დადგენილების პროექტის არსი და დამახასიათებელი ძირითადი ნიშნები

დადგენილების პროექტი ითვალისწინებს ევროკავშირის სამართლებრივი აქტებით და რეკომენდაციებით აღიარებულ საფასურის გაანგარიშების - ფასნამატიანი, მომავალზე ორიენტირებული, გრძელვადიანი  ნაზარდი დანახარჯების მოდელს (LRIC+) ფიზიკური ინფრასტრუქტურის ცალკეული ელემენტისთვის. ასევე, დეტალურად არის მოცემული მომსახურებასთან დაკავშირებული საოპერაციო და კაპიტალური ხარჯების შეფასების და გაანგარიშების მეთოდები, გეოგრაფიული დაშვებები (ტერიტორიის გეოგრაფიული მახასიათებლების მიხედვით, საქართველოს ტერიტორია დაყოფილია 3 გეოგრაფიულ ტიპად და თითოეული მათგანისთვის მოცემულია სირთულის 3 კოეფიციენტი) -   რომელთა საფუძველზეც ინფრასტრუქტურის ოპერატორის მიერ ფიზიკურ ინფრასტრუქტურაზე დაშვების საფასურის დაანგარიშდება ხორციელდება კომისიის მიერ. 
გ) დადგენილების პროექტის საფინანსო-ეკონომიკური გაანგარიშება
დადგენილების პროექტის მიღება არ იქონიებს გავლენას საქართველოს კომუნიკაციების ეროვნული კომისიის ბიუჯეტზე.

დადგენილების პროექტის მიღება არ იქონიებს გავლენას სახელმწიფო ბიუჯეტის საშემოსავლო და ხარჯვით ნაწილებზე და არც იმ პირთა ფინანსურ მდგომარეობაზე, რომლებზეც გავრცელდება მისი მოქმედება.

დ) გენდერული თანასწორობის მდგომარეობაზე კანონქვემდებარე ნორმატიული აქტის პროექტის მოსალოდნელი ზეგავლენის შეფასება

დადგენილების პროექტის მიღებით გენდერული თანასწორობის მდგომარეობაზე ზეგავლენის მოხდენა მოსალოდნელი არ არის.

ე) ევროკავშირის ის სამართლებრივი აქტი, რომელთან დაახლოების ვალდებულებაც გამომდინარეობს „ერთი მხრივ, საქართველოსა და, მეორე მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან
ასეთი არ არსებობს. 

ვ) დადგენილების  პროექტის ავტორი და წარმდგენი
დადგენილების პროექტის ავტორი და წარმდგენია საქართველოს კომუნიკაციების ეროვნული კომისია.

